
IELLEMGUOJME VAHÁGAHTTEM 
JA PSYKALASJ VÁJVE – MÁNNÁN 
VAHÁGAHTEDUM DASI VÁJKKUT
Astrid M.A. Eriksen ja Marita Melhus

Tjoahkkájgæsos 
E gávnnu åvdep guoradallama ma li gehtjadam iellemguojme vahágahttemav sáme álmmuga 
gaskan. Diehtep vahágahttem åbbålattjat, ja iellemguojme vahágahttem sierraláhkáj,  
vájkkut psykalasj varresvuohtaj nievres láhkáj, ja árvvedahtte sámij gaskan la sæmmi láhkáj. 
SAMINOR 2 – gatjálvissjiemáguoradallama dáhtáj milta lip gehtjadam man dábálasj la 
iellemguojmev dåbdulattjat, rubbmelattjat ja sevsalattjat vahágahttet. Lep aj gehtjadam 
gåktu goavge ja depresjåvnå symptåvmå aktij gulluji iellemguojme vahágahttemijn sámij ja 
álmmuga gaskan ietján. Guoradalájma aj jus siján gudi lidjin iellemguojmes vahágahtedum 

ja mánnán vahágahtedum lidjin ienep duodalasj varresvuoda vájve gå sij gudi dåssju lidjin 
iellemguojmes vahágahtedum jali dåssju lidjin mánnán vaháguhtedum. Båhtusa vuosedin 
13 % nissunijs ja 2 % ålmmåjs diededin lidjin juoktá iellemguojmes vahágahtedum (dåb-
dulattjat, rubbmelattjat ja sevsalattjat). Viek edna stuoráp oasse sáme nissunijs diededin sij 
lidjin dåbdulattjat ja rubbmelattjat vahágahtedum iellemguojmestis gå rivggoj buohtastahttá. 
Ij lim tjerdaj gaskan sieradus galles nissunijs lidjin dåbdulattjat, rubbmelattjat ja sevsalattjat 
vahágahtedum iellemguojmestis. Guoradallam vuoset la tjielgga aktijvuohta psykalasj varres-
vuoda vájvij gaskan ja makta iellemguojmes vahágahteduvvá, ja danna ij lim makkirak siera-
dus tjerdaj jali sjiervij gaskan. Dat merkaj vahágahttem la sæmmi duodalasj nágina psykalasj 
varresvuohtaj, lehkus dal nissun jali ålmåj, sábme jali ij. Siján gudi lidjin sihke mánnán ja 
iellemguojmes vahágahtedum lidjin ienep duodalasj vájve varresvuodajn gå sij gudi diededin 
iellemguojmme vahágahttá, valla ælla mánnán vahágahtedum. 

Álggo
Værálda Varresvuodaorganisasjåvnnå (WHO) la sárnnum iellemguojmes vahágahteduvvat 
la álmmukvarresvuoda gássjelisvuohta mij soajttá vájkkudit sihke rubbmelasj ja psykalasj 
varresvuohtaj nievres láhkáj (1). E gávnnu åvdep guoradallama ma li gehtjadam iellemguo-
jme vahágahttemav sáme álmmuga gaskan. Danen la dán kapihttala ulmme máhtu- 
dakvuodov buktet iellemguojme vahágahttema birra sámij ja dáttjaj/rivggoj gaskan gudi guo-
vdásj sáme guovlojn årru. Gehtjadam lip aj gåktu iellemguojme vahágahttem ja psykalasj 
varresvuoda vájve li aktij tjanádum ja gåktu mánnán vahágahtedum dási vájkkut. Álgon kap- 
ihttalin åvddånbuktep man dábálasj la iellemguojmes vahágahteduvvat væráldin ja Vuonan. 
Ja de åvddån biedjap båhtusijt SAMINOR 2 – gatjálvissjiemáguoradallamis. Vijmak båhtusa 
dágástaláduvvi ietjá dutkama gáktuj. Dán kapihttala sisadno tjuovvu muhtem ártihkkalav 
mij almoduváj jagen 2021: «Intimate partner violence and mental health – the importance of 
childhood violence. The SAMINOR 2 Questionnaire Survey» (2). 

Gåktu soajttá iellemguojmme vahágahttet
WHO:a milta la iellemguojme dåbdulattjat, rubbmelattjat ja sevsalattjat vahágahttem ja 
gå iellemguojmme gæhttjal duv badjel ráddit (1). Gávnnuji aj ietjá slája iellemguojme 
vahágahttemis. Avta ja sæmmi vahágahtte guojmmevuodan máhtti aj gávnnut moatte 
lágásj slája vahágahttet. Dábálamos iellemguojme vahágahttema slájaj gaskan li:

• Ráddijibme: gáhttit iellemguojme mobijlav ja nehtav, ráddit gåktu ulmutjahttá,  
iellemguojmev ráddjit familjas ja rádnajs, ráddjit makta bæssá duola dagu  
varresvuoda væhkkáj.

• Psykalasj/dåbdulasj vahágahttem: bágo jali jiena ma nihtodi, báktjiji, illasti jali 
ráddiji iehtjádij badjel. Iebdedahtte ja vuoledahtte kommentára li dábálasj  
psykalasj vahágahttema slája.

• Sevsalasj vahágahttem: juohkka lágásj seksuála illastibme, dávkkom, njoammom, 
råhtsatjibme, filmmim jnv.

• Rubbmelasj vahágahttem: duola degu tjiektjam, tsábbmem, nuggim, ruohkastibme, 
buvestibme, sisi stieggim. 

• Økonomijjalasj vahágahttem: dån nuppe økonomijja badjel ráddit.
• Latenta vahágahttem: Vahágahttem mij “la ájmon”, dille mij stivrri gåktu dåt nubbe 

gut vahágahteduvvá ulmutjahttá.

Dán guoradallamin biedjap åvddån man edna dåbdulasj, rubbmelasj ja sevsalasj iellemguojme  
vahágahttem gávnnu.

Man dábálasj la iellemguojme vahágahttem Vuonan ja rijkajgasskasattjat 
Galles iellemguojmes vahágahteduvvi målssu ednagit lándas lánndaj ja juohkka lánda 
sissŋelin. Stuorra sieradusá li aj makta vahágahteduvá sjiervij, álldara, tjerdalasjvuoda, 
sevsalasj luondo ja sosioøkonomijjalasj stáhtusa milta (3). Moatten guoradallamin la aj 
tjielgga sieradus makkir sjiervve iellemguojmev vahágahttá, valla ájnas la aj dættodit jut 
nágin guoradallama ælla gávnnam ieridisájt sjiervij gaskan, mij merkaj ålmmå diededi 
sæmmi ållo iellemguojme vahágahttemav gå nissuna. Dá guoradallama ajtu vuosedi ájnas 
ieridissaj sjiervij gaskan, namálattjat jut nissuna gierddi ietjá lágásj ja alvvusap iellemguojme 
vahágahttemav gå ålmmå (1). WHO la gávnnam iellemguojme vahágahttem la dábálamos 
vuohke nissunav vahágahttet, birrusij 30 % nissunijs gejn la jali gejn la læhkám iellemguo-
jmme, li vásedam rubbmelasj ja/jali sevsalasj vahágahttemav iellemguojmes. Moadda 
guoradallama li gávnnam nanos aktijvuodav iellemguojme vahágahttema ja nievres 
varresvuoda gaskan, duola degu iesjsårmmimájádusá, goavgge ja depresjåvnnå, maŋŋe-
travmalasj stressa, guhkálasj báktjasa, vuollevájmo báktjasa, oajvvebáktjasa ja ienep dárbbo 
varresvuoda dievnastusájda. Vijddásappot vuosedij systiemalasj tjielggidus WHO:as jut 
42 % nissunijs gudi lidjin iellemguojmes vahágahtedum lidjin rubbmelattjat vahágaht-
eduvvam (1,3). Dábálabmusa lidjin vahága oajven, muodon ja nisken, ja de tjuovvun 
diehkko-/sjelæhttavahága ja tsinna jali tsissa vahága. Ållu alvvusamos boados iellemguo-
jme vahágahttemis la diedon gåddem. WHO merustallá daj nissunij gaskan gudi gådduji, 
de 38 % nissunijs gådduji iellemguojmes/åvdep iellemguojmes. Kriposa lågo vuosedi 56 
% nissunijs gudi gåddujin Vuonan ájggudagán 2010–2019 gåddujin juogu de dálásj jali 
åvdep iellemguojmes (n=63) jali dálásj jali åvdep irgges (n=10). Sæmmi låhko ålmmåj 
gáktuj lij 7 % (4). Vuona guoradallama vuosedi sæmmi ållo ålmmå gå nissuna diededi iel-
lemguojme vahágahttemav mij ij la sæmmi várálasj (tsibrrim, ruohkkam, nuggim, duolbba 
giedajn tsábmedum) iellema nalluj (5). Valla ienep nissuna gå ålmmå diededin sij lidjin álu 
vahágahteduvvam ja duodalappot vahágahtedum iellemguojmes (tjiektjam, buvesttibme, 
tsábbmem), ráddijiddje ulmutjahttem ja sevsalasj vahágahttem (5).

Gávnnuji dåssju nágin gallegasj guoradallama ma li gehtjadam iellemguojme 
vahágahttemav álggoálmmugij gaskan, valla dajn li gávnnam álggoálmmugij gaskan la 
dát dábálabbo. Canádan diededi álggoálmmuk nissuna guovte-gålmå gierde ienep iel-
lemguojme vahágahttemav gå ieneplågo álmmugin (6). Vuona guoradallama iellemguojme 
vahágahttema birra e gåvvida sáme tjerdalasjvuodav, valla åvdebut la vuoseduvvam sámij 
gaskan Vuonan la ienep vahágahttem åbbålattjat gå ieneplågo álmmugijn buohtastahttá 
(7). Gatjálvis de sjaddá jus dát guosská aj iellemguojme vahágahttemij.

Guoradallam massta dát kapihtal åvddån biedjá gávnnusijt, la vuostasj mij gåvvit iel-
lemguojme vahágahttema iesjguhtik slájajt sámij gaskan ja buohtastahttá dajt rivggoj/
dáttjaj. Guoradallap sjiervve- ja tjerdalasj sieradusájt iellemguojme vahágahttemis, ja gåktu 
iellemguojme vahágahttem la psykalasj varresvuoda vájvijda tjanádum. Vahágahttem 
mánnávuodan la aj varresvuoda vájvijda tjanádum (8,9), ja máná gudi li vahágahtedum 
li stuoráp riskan iellemguojme vahágahttemav gierddat ållessjattugin (9). Danen la ájnas 
gehtjadit makkir aktijvuohta la psykalasj varresvuoda vájvij ja gå la mánnán vahágahtedum 
ja iellemguojmes vahágahtedum ållessjattugin. 

Gåvå: Doug Olson/Mostphotos.com

Guoradallama birra
Guoradallam la oassen SAMINOR 2 - gatjádallamåtsådimes jages 2012 (gehtja kapihttalav 
2 jus sidá ienebut diehtet SAMINOR 2 birra). Mijá tjuoldos la 10 790 oassálasste állda-
rin 18–69 jage. Sijájs li 4787 ålmmå ja 6003 nissuna. Sáme tjerdalasjvuohta mierreduváj 
navti jut sámegiella lij oassálasste áhkoj/ádjáj, æjgádij ja/jali ietjas sijddagiella, ja duodden 
galgaj oassálasste iesj ietjas sábmen adnet (“Majt la dån?”). Gålmmå gatjálvisá gatjálviss-
jiemán lidjin vahágahttemij tjanádum. Gatjálvisájda gullujin dåbdulattjat, rubbmelattjat 
ja sevsalattjat vahágahttemij, ja da lidjin viettjadum kárttimvædtsagis The NorVold Abuse 
Questionnaire. Gåktu lij tjanádum sunji gut lij vahágahttám gatjádaláduváj tjuovvovasj 
vejulasj vásstádusáj: «amuk», «iellemguojmme», «famillja, fuolkke» ja «ietjá oahppása». 
Váj galgajma bessat guoradallat makta vahágahttem lij psykalasj varresvuoda vájvijda 
vájkkudam, juogeduvvin oassálasste nielje juohkusij dan milta jus iellemguojmme lij sijájt 
vahágahttám ja/jali lidjin mánnán vahágahtedum: 

1. Ij vahágahtedum iellemguojmes jalik mánnán
2. Mánnán vahágahtedum, valla ij iellemguojmes
3. Iellemguojmes vahágahtedum, valla ij mánnán
4. Sihke iellemguojmes ja mánnán vahágahtedum

 
Goavge ja depresjåvnå symptåvmå mihttiduvvin lågev gatjálvisáj ma gåhtjoduvvi Hopkins 
Symptom Checklist (HSCL-10). Vásstádusá juohkka gatjálvissaj tjoahkkiduvvin aktisasj 
gasskamærrásasj skårraj mij vuoset makta vájvástuvvá balujn ja depresjåvnåjn. Gå lij skårra 
1 de ællim dakkir vájve, madi 4 merkaj ednagit vájvástuvvá. Åtsådijma aj maŋŋetravmalasj 
stressasymptåvmåjt iellemguojme vahágahttema gáktuj, valla da båhtusa e dánna åvddån 
biejaduvá danen gå vuosedin viek muodugasj gåvåv degu goavge/depresjåvnå vájve (2).

Iellemguojme vahágahttem SAMINOR 2 guoradallamin
Mijá guoradallama båhtusa vuosedi stuorra ieridisájt sjiervij gaskan; 12,8 % nissunijs ja 
2,0 % ålmmåjs diededin lidjin juoktá iellemguojmes vahágahtedum, juogu de dåbdulat-
tjat, rubbmelattjat ja/jali sevsalattjat vahágahtedum. Mijá gávnnusa jut nissuna gierddi 
ienep iellemguojme vahágahttemav gå ålmmå hiehpi sihke rijkajgasskasasj ja nasjåvnålasj 
dutkama gávnnusij (1,5). Valla vájku nissuna åbbålattjat diededi ienep iellemguojme 
vahágahttemav, de la dárbbo gåvåv vehi tjielggit. Varás dutkam vuoset namálattjat sæmmi 
ållo ålmmå gå nissuna diededi iellemguojme vahágahttemav mij ij la nav alvos, valla dat ij 
sæmmi álu dáhpáduvá gå nissunijda (5). Esski gå la sáhka alvos, gærddodum iellemguo-
jme vahágahttemis ja sevsalasj iellemguojme vahágahttemis máhttep javllat gávnnu tjielgga  
ieridisá sjiervij gaskan; sån gut vahágahttá la dalloj ienemusát ålmåj ja sån gut vahá 
gahteduvvá la ienemusát nissun (1). SAMINOR 2 gatjálvissjiemán ællim luodjom láhkáj 
gatjálvisá man duodalasj vahágahttem lij jali man álu lij vahágahttemav vásedam. Dáv 
bierri válldet fárruj boahtte guoradallamijda. 

Nissunij gaskan lidjin tjielgga tjerdalasj ieredusá, ienep sáme nissuna gå rivggo diededin 
sij lidjin dåbdulasj ja rubbmelasj iellemguojme vahágahttemav gierddam. Binná nissuna 
(2 %) diededin sevsalasj iellemguojme vahágahttemav, ja dánna ællim tjerdalasj sieradusá. 
Ålmmåj gaskan lidjin nav gallegattja gudi diededin iesjguhtik vahágahttem slájajt váj ejma 
buvte juohket tjerdalasjvuoda jali vahágahttema slája milta.

Gåvos 1: Galla sáme nissuna ja rivggo diededin emosjonála, fusalasj ja seksuála iellemguojme vahágahttemav. 
Maŋemus nihta vuoset galles diededin iellemguojme vahágahttemav, vájku makkir sládja.

Gávnnu tjielgga aktijvuohta mánnán vahágahteduvvama gaskan ja iellemguojme 
vahágahttem maŋŋela iellemin, nissunij gaskan gudi mánnán vahágahteduvvin, akta vidádis 
aj diededij iellemguojme vahágahttemav. Nissunij gaskan gudi ællim mánnán vahágahte-
dum, dåssju akta lågådis diededij iellemguojme vahágahttemav. Danen la iellemguojme 
vahágahttem guovte gierde dábálappo nissunij gaskan gudi mánnán li vahágahteduvvam 
gå buohtastahttá nissunijda gudi ælla mánnán vahágahteduvvam. Dav sæmmi minsstarav 
vuojnijma ålmmåj gaskan (2,5 % vs. 1,5 %).

Gåvos 2 vuoset man dábálasj iellemguojme vahágahttem ja/jali mánnán vahágahtedum 
la sáme nissunij ja rivggoj gaskan. Madi 70,6 rivggojs ælla mánnán jalik iellemguojmes 
vahágahtedum, de la dát låhko 58,8 % sáme nissunij gaskan. Stuoráp oasse sáme nissunijs 
diededin lidjin læhkám vahágahttema vádán sihke mánnán ja iellemguojmmen ållessjat-
tugin gå buohtastahttá rivggoj (7,3 % vs. 4,0 %) (gåvos 2). 

Ij iellemguojmes jalik mánnán vahágahtedum

Sihke mánnán ja iellemguojmes vahágahtedum

Iellemguojmes vahágahtedum, valla ij mánnán

Mánnán vahágahtedum, valla ij iellemguojmes

Gåvos 2: Galla sáme nissuna ja rivggo diededin emosjonála, fusalasj ja seksuála iellemguojme vahágahttemav ja/
jali mánnán vahágahtedum.

Duodden tjielgga sieradussaj sjiervij gaskan mij guosská iellemguojme vahágahttemij de 
gávnajma aj tjerdalasj sieradusáv; sáme nissuna gierddin ienep dåbdulasj ja rubbmelasj iel-
lemguojme vahágahttemav gå rivggo. Sáme nissuna lidjin aj gierddam ienep vahágahttemav 
mánnán. Soajttá liehket gássjel tjielggit manen gávnnap tjerdalasj sieradusájt iellemguojme 
vahágahttema gáktuj. Åvdep guoradallamin lip vuosedam vájku gáhtti ietjá faktåvråj gáktuj 
degu áldar ja åhpadus, de ajtu sáme gierddi ienep vahágahttemav sihke mánnán ja ållessjat-
tugin (7). Dáv bierri moatte láhkáj tjielggit, sihke sjiervveperspektijvan, valla aj sosiála klássa, 
åskulasj vájkkudus, sámij dárojduhttem ja vil ienep (9). Ij la dávk akta faktåvrrå, valla moadda 
tjoahken ma li sivvan gå sáme nissuna ienep iellemguojme vahágahttemav gierddi gå rivggo. 
Crenshawa teorijja interseksjonalitiehta birra åvdet duodden sjiervveperspektijvvaj galggá 
mujttet nissun ij dåssju sjærvváj gullu, ájnat gullu aj sosiála klássaj ja tjerdalasj juohkusij (11). 
Crenshaw gåvvit gåktu rasistalasj ja stereotijpa gåvå afroamerikána nissunij birra máhtti vuo-
jnnemahttásin dahkat dav vahágahttemav mav gierddi. Dákkir mekanisma máhtti aj vuo-
jnnemahttásin dahkat vahágahttemav mav sáme nissuna gierddi ja vájkkudit váj vahágahttem 
ij åvddån låggŋiduvá danen gå ballá sáme ájn vil ienebut stigmatisieriduvvi. Sjávodisvuohta ja 
vuojnnemahtesvuohta vas ihkap merkaj vahágahttem dábálattjan sjaddá (12). 

Heise bådij jagen 1998 muhtem tjielggidusmodellajn vahágahttema birra nissunij vuosstij mav 
WHO la adnuj válldám (1). Dán modellan, mij la Brofenbrennera åvddånahttemøkologijjalasj 
modella nali tsieggidum, tjielggiduvvá vahágahttem nissunij vuosstij faktåvråjs sebrudak-
dásen, bájkálasj birrasis, guojmmevuodan ja indivijdalasj faktåvråjs ma divna nubbe nubbáj 

vájkkudi. Sebrudakdáse faktåvrå soajtti liehket duola degu gå vahágahtte e heva jalik åvvånis 
stráffuduvá, gå politijja e heva berusta ja gå vahágahttemalármma ij heva aneduvá. Dán dássáj 
máhttá garra dárojduhttem ja nuppástibme sámijs biejaduvvat. Dássta soajtti nievres guotto ja 
dago badjánit bájkálasj birrasin, guojmmevuodan ja juohkka ájnna ulmutjin. Dát histåvrålasj 
nuppástibme sámijs, gånnå sáme aneduvvin vuolep dássásattjan, soajttá vájkkudit ienep 
vahágahttemij. Lahkabirrasa faktåvrå máhtti liehket degu alla bargodisvuohta ja rijdo tjerda-
lasj juohkusij gaskan. Jut sáme e heva almulasj dievnastusájda luohteda, aktan varresvuoda- ja 
sosialdievnastusá ja politijja e heva viehkeda, la aj åvddån biejadum, degu politijjarappårtån 
jages 2017 (13). Maŋemus jagijt li edna sáme vahágahtetemgierdde ietjasa vidjurij birra gieht-
tum mediaj (14). Moaddásij mielas ij la Læstadiána tjoaggulvis, konservatijva ja patriárkalasj 
åskulasj tjoaggulvis sissŋálasj njuolgadusáj gåktu giehtadallat ulmutjahttemav mij ij dåhk-
kiduvá, nuohkásit doarjjum vierregierddijt (14). Dát la de vas, vahágahtedum sámij mielas, 
merkaham jut vahágahttem ja sevsalasj illastime ælla giehtadaládum jalik diededuvvam. Gå 
fuolkke ij la doarjju, nårma ma javlli galggá liehket gievrra ja gierddat juohkka diŋgav, ja 
goavgge nuppástuvvamis li aj faktåvrå ma vahágahtedum sáme nissunijs li åvddån buvtedum 
(14). Akta faktåvråjs mav WHO åvdet guojmmevuodan la patriárkalasj sjiervveroallamin-
star ja vuosstálasstem, ietjá bágoj javladum de dákkir “ásaduvvam” sjiervveroallaminsstarav 
vuosteldit sjaddá risskafaktåvrrån iellemguojme vahágahttemij. Vájku vahágahttem lahka 
aktijvuodajn dáhpáduvvá juohkka sosiála dilen, de la ajtu navti jut la ienep vahágahttem 
sijáj gaskan gejn la unnemus sisboados. Risskafaktåvrå aktugasj ulmutja dásen máhtti liehket 
degu åvdep vahágahttema vásádusá, áldar, bargodisvuohta ja gárevselgaj adno (1).

Iellemguojme vahágahttem ja goavge ja  
depresjåvnå symptåvmå
Gávnajma tjielgga aktijvuodav iellemguojme vahágahttema ja goavge ja depresjåvnå 
symptåvmåj gaskan mihttidum HSCL-10-skåra baktu, vájku dal makkir tjerdas la (gåvos 
3). Nissuna gudi ælla gierddam makkirak vahágahttem slájav, mánnán jalik iellemguojmes, 
la gasskamærrásasj goavgge/depresjåvnnåskåra birrusij 1,3. Nissuna gudi lidjin mánnán 
vahágahtedum, valla ij iellemguojmes, la gasskamærrásasj skåra mij la suláj 0,3 alep dássta 
(gåvos 3), mij la birrusij sæmmi dásen degu nissuna gudi ælla mánnán vahágahtedum, valla 
gudi li gierddam dåbdulasj, rubbmelasj ja sevsalasj iellemguojme vahágahttemav. Nissunijda 
gudi li vahágahttemav gierddam sihke mánnán ja iellemguojmes li skåra ájn alebun; siján la 
gasskamærrásasj goavgge/depresjåvnnåskårra mij la 0,5-0,6 alebun skálán gå nissuna gudi 
ælla mánnán jalik iellemguojmes vahágahtedum. Nissuna gudi lidjin sevsalasj iellemguojme  
vahágahttemav gierddam, aktan mánnán vahágahtedum, siján lij vargga 0,8 alep skårra. 
Dánna lip válljim vuosedit dåssju lågojt gájka nissunij gáktuj tjoahkkáj, danen gå båhtusa 
sáme nissunij ja rivggoj gaskan lidjin viek muodugattja. 

Ep ga vuoseda ålmmåj båhtusijt, valla gávnajma suláj sæmmi lassánimev gasskamærrásasj 
goavgge/depresjåvnnåskåran ålmmåj gaskan gudi li iellemguojme vahágahttemav gierddam  

degu gávnajma nissunij gaskan. Ålmmåj gaskan lidjin val nav gallegattja gudi lidjin 
vahágahtedum váj ij lim vejulasj guoradallat iellemguojme vahágahttema slájajt sierra, jalik 
sierraláhkáj sámijt ja dáttjajt gehtjadit. Mijá gávnnusa tjuovvu ietjá dutkamav mij vuoset 
iellemguojme vahágahttem la tjanádum rasjep mentála varresvuohtaj vájku dal makkir 
tjerdas jali sjierves la. Gávnajma aj, ja dat ittjij mijájt alvadahte, jut sij gudi lidjin mánnán 
vahágahtedum duodden iellemguojme vahágahttemij, lidjin ájn rasjep mentála varres-
vuoda dilen gå sij gudi lidjin dåssju iellemguojme vahágahttemav vásedam (gåvos 3). Dát 
aj tjuovvu ietjá dutkamav mij vuoset gå moaddi vahágahteduvá de danna l viek stuorra 
negatijva vájkkudusá varresvuohtaj (9).

Dát merkaj vahágahttemav mánáj vuosstij hieredit ja gádodit la viek ájnas sebrudakdah-
kamus. Gávnnuji moadda teorijja ja modella ma gæhttjali tjielggit gåktu vahágahttem ja 
symptåvmåj ja skihpudagáj åvddånibme aktan gulluji. Dáv ij la álkke tjielggit, ja moaddi 
moatte lágásj mekanisma aktan doajmmi avta bále: Sihke nevrobiologijjalasj, psyko-
logijjalasj, ulmutjahttema ja sosiála vidjura (1,9).

Mánnán vahágahtedum, 
valla ij iellemguojmes

Iellemguojmes vahágahtedum, 
valla ij mánnán

Sihke mánnán ja 
iellemguojmes vahágahtedum

0,0

0,1

0,2

0,3

0,4

0,5

0,6

0,7

0,8

Dåbdulattjat Rubbmelattjat Sevsalattjat

Gåvos 3: Gasskamærrásasj lassánibme HSCL-10 skåran (skálán mij manná 1=ælla makkirak vájve balujn/
depresjåvnåjn gitta 4=alvos vájve balujn/depresjåvnåjn) nissunij gaskan gudi li gierddam iellemguojme 
vahágahttemav ja/jali mánnán vahágahtedum gå buohtastahttá nissunij gudi ælla vahágahtedum.

Tjoahkkájgæsos
Viek stuoráp oasse nissunijs gå ålmmåjs diededi sij li iellemguojme vahágahttemav 
gierddam. Stuoráp oasse sáme nissunijs gå rivggojs diededin dåbdulasj ja rubbmelasj iel-
lemguojme vahágahttemav, madi sevsalasj iellemguojme vahágahttema dáhpádusáj gaskan 
ællim sieradusá tjerdaj milta. Gå la dåbdulasj, rubbmelasj ja/jali sevsalasj iellemguojme 
vahágahttemav vásedam de la dat álu tjanádum goavggáj/depresjåvnnåvájvijda. Siján gudi 
lidjin sihke mánnán ja iellemguojmes vahágahtedum lidjin duodalap goavge/depresjåvnå 
vájve gå siján gudi diededin dåssju iellemguojmme vahágahttá, jali li dåssju mánnán 
vahágahtedum. Vájku li sihke sjiervve- ja tjerdalasj sieradusá iellemguojme vahágahttema 
gáktuj, de la ajtu aktijvuohta iellemguojme vahágahttema ja psykalasj varresvuoda vájvij 
gaskan sæmmi vájku makkir tjerdas jali sjierves la.

